
Allakkerineq pillugu Inatsisartut inatsisaat – UPA11-27 pillugu Attaveqarnermut 
Ineqarnermullu Ataatsimiititaliamit apeqqummut akissut


Aallarniutigalugu  Attaveqarnermut  Ineqarnermullu  Ataatsimiititaliap  apeqqutaanut 
qujavunga.


Matumuuna apeqqutinut ataatsimiititaliap allakkerineq pillugu Inatsisartut inatsisissaattut 
siunnersuummik  suliarinninneranut  atatillugu  apeqqutissaalersimasunut  akissut 
nassiunneqarpoq. 


Apeqqut 1:
Inatsisissatut  siunnersuummi § 22 taarsiissuteqartarneq pillugu malittarisassiornermut 
tunngavigissallugu naammannersoq Ataatsimiititaliap akeqqusimavaa. Tamatumunnga 
atatillugu  malugeqquneqassaaq  inatsisissatut  siunnersuummi  §  3,  imm.  1,  nr.  5. 
Aalajangersakkami  tassani  taarsiissuteqartarneq  pillugu  malittarisassiornissamut 
erseqqissumik  tunngavissiisoqarpoq.  Allakkerineq  pillugu  Inatsisartut  inatsisissaattut 
siunnersuusiornermut  atatillugu  maannakkut  peqqussummit  allaanerusumik 
iluseqartitsisoqarnissaa  Naalakkersuisut  kissaatigisimavaat.  Taamaattumik 
taarsiissuteqartarneq  pillugu  aalajangersagaq,  inatsisitigut  tunngavissanut 
aalajangersakkat  takulertorneqarsinnaanerunissaat  pillugu,  inatsisip 
naggataaniikkunnaarluni, inatsimmi siusinerusumiilerlugu nuunneqarpoq.


Apeqqut 2:
Maannakkut  peqqussummit  eqaannerusumik  inatsisiliornissaq  Naalakkersuisunit 
kissaatigineqarsimavoq.  Tamanna  ataatsimut  isigalugu  pivoq,  inatsisip 
tunngavissiiviusup  attatiinnarneqarnissaa  aammalu  malittarisassat  sukumiinerusut 
nalunaarummut nuunneqarnissaat toqqarneqarluni. Taamaaliornikkut naleqqussaanerit 
naapertuussorineqartut  ingerlaavartumik  pisinnaalissapput.  Innuttaasut  inatsisitigut 
illersugaanerat  suli  inatsimmi  pingaarnermi  illersorneqarpoq,  tassani  inatsisitigut 
tunngavissat  ataatsimoortinneqarlutik  aammalu  nalunaarummi  Naalakkersuisut 
erseqqinnerusumik  killiligaasumik  allannguinissamut  taamaallaat  periarfissaqarlutik. 
Taamaaliornikkut  inatsisip  ilusaa  erseqqinnerulerpoq  taamaalillunilu  aalajangersakkat 
sulinermut  periuseqarnermullu  tunngasut  siornatigornit  takulertoruminarnerulersillugit 
nalunaarummut  ataatsimoortinneqarlutik.  Inatsisip  paasiuminarnerulernera 
innuttaasunut ataasiakkaanut pitsaasumik allannguutaassaaq.


Tamatuma  saniatigut  Naalakkersuisut  isumaqarput  nalunaarusiornermut,  tassunga 
ilanngullugu  tusarniaaneq  inatsisitigut  pisussaaffiusoq,  atatillugu 

oqartussaaqataatitsinikkut  inatsit  tatiginartunngortinneqarlunilu  inatsisitigut 
malitassanngortinneqartoq.


Tamatuma  saniatigut  Naalakkersuisut  oqaatigerusuppaat  innuttaasut 
naammagittaalliorsinnaatitaanerat  inatsimmi  siusinnerusukkut  atuuttumit 
erseqqinnerusumik  allassimasoq  taamaattumillu  tamannartaa  inatsisitigut  illersuineq 
eqqarsaatigalugu  pitsanngorsarneqartoq.  Naggasiutigalugu  oqaatigineqarsinnaavoq 
peqqussummi  maannakkut  atuuttumi  taarsiissuteqartarneq  pillugu  malittarisassat 
Verdenspostkonventionimi  (UPU)  malittarisassanut  naapertuummata  taamaattumillu 
Naalakkersuisut  malittarisassanik  ajorseriartitsisinnaanatik.  Taamaattorli  tamanna 
naapertuussorineqarpat,  malittarisassat  innuttaasunut  iluaqutaasumik 
pitsanngorsarneqarsinnaapput. 


Apeqqut 3:
Allakkerineq  pillugu  Inatsisartut  inatsisissaattut  siunnersuusiornermut  atatillugu 
innuttaasut  pisinnaatitaaffiisa  qularnaarneqarnissaat  Naalakkersuisut 
kissaatigisimavaat.  Taamaattumik  ajornanngippat  maannakkut  inatsisip 
pitsanngorsarneqarnissaa kissaataasimavoq. Maannakkut inatsimmi Naalakkersuisunut 
ikittuinnarnik  tunngavissaqartitsisoqarpoq  taamaattumillu  Naalakkersuisut 
naammagittaalliuutit pillugit aalajangersaasinnaatitaanerannut aalajangersaasoqartillugu 
aalajangersakkat  sorliit  isumaliutigineqarnissaannut  naapertuunnani.  Naalakkersuisut 
isumaqarput  malittarisassat  sorliit  nalunaarummiitinneqarnerannik 
paasissutissinneqarsinnaanerat siunnersuummi pitsanngorsarneqartoq.


Apeqqut 4:
Peqqussummi  maannakkut  atuuttumi  §  3-mi  nassiussat  sorliit 
ingerlassisussaatitaanermut  ilaatinneqarnersut  allattorsimapput.  Allakkerineq  pillugu 
Inatsisartut  inatsisissaattut  siunnersuummi  allattuineq  taanna  nalunaarummut 
nuunneqarpoq.  Taamaaliornikkut  tunisassiat  ilaat  ingerlassisussaatitaanermut 
ilaatiinnarneqarumajunnaarlutik  ullutsinnut  naleqqukkunnaarsimatillugit  eqaatsumik 
malittarisassaqarnissamik kissaateqarneq malinneqarsinnaalerpoq.


Taarsiissuteqartarnermut  immikkut  nassiussanut  ingerlassisussaatitaanermi 
pineqartunut  ilaasunut  taamaallaat  malittarisassiortoqarsinnaavoq,  tassanilu  POST 
Greenlandip  ingerlatarisai  tamarmik  pineqartunut  ilaanngillat.  Assersuutitut 
taaneqarsinnaavoq  Inatsisartut  inatsisaannut  atasumik  nalunaarusiornermut  atatillugu 
aningaasat  nassiussat  allagartaannik  ingerlassisussaatitaaginnarnissaq 
kissaatigineqanngimmat.  Tamatuma  kingunerissavaa  tunisassiat  atuinnarnissaannut 
ingerlatsinermi  aningaasaqarnikkut  aammalu  sullitassaqarnikkut 
tunngavissaqartuartillugu  POST  Greenlandip  tamanna  ingerlassisussaatitaanerup 
avataatigut sullississutitut neqeroorutigisassagaa. 


Naalakkersuisut  nalinginnaasumik  nassuiaatitigut  kissaatigaat  naak  sullississutit 
ingerlassisussaatitaanermut  ilaatinneqanngikkaluartut  suli  taarsiisussaanikkut 
akisussaaffeqarfiummata. 


Inussiarnersumik inuulluaqqusillunga


Jens B. Frederiksen

Ilanngussaq 1


Ineqarnermut, Attaveqarnermut Angallannermullu Naalakkersuisoq
/Maani


Allakkerineq pillugu Inatsisartut inatsisissaattut siunnersuut pillugu Naalakkersuisumut 
apeqqutit.


Aallaqqaasiut  :  


Ineqarnermut Attaveqarnermullu Ataatsimiititaliap UPA 11/27-imik allakkerineq pillugu Inatsisartut 
inatsisissaattut siunnersuummik suliarinninneranut atatillugu apeqqutit makku Naalakkersuisup 
akissuteqarfigissagai ataatsimiititaliap qinnutigaa:


Allakkerineq pillugu Inatsisartut peqqussutaani nr. 8-mi 14. november 2004-meersumi atuuttumi 
taarsiissuteqartarneq pillugu kap 7 aamma maalaaruteqarsinnaaneq pillugu kap 8 allakkerineq 
pillugu Inatsisartut inatsisissaattut siunnersuummi ilanngunneqarsimannginera ataatsimiititaliap 
tupinnartutut isigaa. Tamatumunnga taarsiullugu Post Greenlandip allakkanik poortukkanillu 
ingerlassisussaatitaanera kisermaassisussaatitaaneralu allallu pillugit nassuiaatini nalinginnaasuni 
aamma nalunaarutissatut siunnersuummi, ataatsimiititaliap ilisimasai ilaatigut aalajangersakkat 
nalunaarummut nuunneqarsimanerat taarsiisarnerlu pillugu inatsimmi maleruagassat 
aalajangersarnissaannut piginnaatitsisarnerup atuutilersinnissaa, allassimapput.
Nassuiaatini nalinginnaasuni allassimavoq “taarsiissuteqartarnermut maleruagassaat immikkut 
ittut” pineqartut taamattumillu taarsiissuteqartarneq pillugu inatsimmi maleruagassat nalinginnaasut 
malinneqannginnissaat taamaattumillu inatsimmik erseqqissumik tunngaveqartariaqartutut 
naatsorsuutigisariaqartoq.


Apeqqut   1:  


Taarsiissussaatitaaneq pillugu maleruagassat aalajangersarnissaannut Inatsisissatut 
siunnersuummi § 22 inatsisitut tunngavigissallugu naammannersoq nassuiarneqassasoq 
Naalakkersuisut qinnuigineqarput, oqaasermi “taarsiineq” oqaasertani allassimanngimmalluunniit?


Apeqqut   2:  


Nalunaarutip qaffasissusaanut tungatillugu naleqqussaajuarnissamik Naalakkersuisunut inatsimmi 
periarfissiissutigineqarpata iluaqutissaq ataatsimiititaliap takusinnaavaa. Taamaattorli 
taarsiissusussaatitaaneq maalaaruteqarsinnaanerlu pillugit maleruagassat inatsimmit 
nalunaarummut nuunneqassappata tamanna ataatsimiititaliap piumasaqaatitaqanngitsumik 

isumaqataaffigiisinnaanngilaa. Tamatuma saniatigut innuttaasut maalaaruteqarsinnaatitaanerat 
pillugu maleruagassat kisimik nalunaarummi allassimassappata tamanna 
pissusissamisuunngilluinnartoq ataatsimiititaliaq isumaqarpoq.


Aalajangersakkat nalunaarutitut qaffasissusilerlugit nuunnissaannut tunuliaqutaasoq 
taamaaliornikkullu pitsaaqutit suut Naalakkersuisut isigineraat nassuiarneqassasut Naalakkersuisut 
qinnuigineqarput?


Apeqqut   3:  
Aammattaaq inatsisissatut siunnersuummi § 22, imm. 2 immikkoortut taagorneqartut taakku 
sisamat pillugit maleruagassat aalajangersarnissaannut piginnaatitsissut siamasissorujussuusoq 
eqqoqqissaanngitsuusorlu ataatsimiititaliaq isumaqarpoq. Tamatumunnga Naalakkersuisut qanoq 
isumaqarpat?


Apeqqut   4:      
Immikkoortoq 3.9-mi nassuiaatini nalinginnaasuni allassimavoq “Siunissami nassiussanut,  
ingerlassinissamut pisussaaffeqarnermut ilaatinneqartunut immikkut ittumik taarsiisarnermut  
maleruagassanik taamaallaat aalajangersaasoqarsinnaalissaaq. Kinguaattoornerup,  
tammartoqarnerata ajoqusertoqarnerataluunniit saniatigut nassiussanut allanut imaluunniit sulianut  
allanut taarsiinermi, taarsiinissamut akisussaaffeqarnermut inatsimmi maleruagassat  
nalinginnaasut malinneqassapput”.


Nassiussat suliallu suut pineqarnersut nassuiaqqullugu Naalakkersuisut qinnuigineqarput?


Siuliani apeqqutit akissutaat kalaallisut danskisullu allassimasut kingusinnerpaamik ulloq 18. marts 
2011-mi ataatsimiititaliamit tiguneqarnissaat qinnutigineqarpoq. Akissutip assilinera qarasaasiakkut 
uunga nassiuteqqineqarpoq rikke@inatsisartut.dk


Ikinngutinnersumik inuulluaqqusillunga
Med venlig hilsen


Justus Hansen
Ataatsimiititaliaq sinnerlugu

